‘Sbardun i’r Meddwl’ gan Siôn Meredith.


Meddwl am.....hapusrwydd.

Ydych chi’n fodlon eich byd? Ydych chi’n hapus? 

Yn ôl arolwg gan ‘Communicate Research’, mae tri chwarter y rhai sy’n mynd i eglwysi yn hapus eu byd – o’i gymharu ag ychydig dros hanner y bobl nad ydyn nhw fyth yn mynd i eglwys. 

‘Hei ho’, meddech chi, ‘mi wn i am Gristnogion sy’n ddigon anfodlon eu byd’ ac mi fyddwn innau’n barod i gyfadde na fyddai’n rhaid chwilio’n bell i ddod o hyd i Gristnogion diflas i wrthbrofi’r ystadegau. Ambell i gwestiwn felly:

· Sut hapusrwydd sy mewn golwg? Ai’r darlun caricature o iwfforia’r funud o dan law pregethwr tanbaid sy’n hudo’i gynulleidfa?

· Ai ynteu’r meddwl positif sy’n gwadu fod tristwch, siom neu fethiant yn weddus i Gristion – rhaid gwenu a byw’n fuddugoliaethus – beth bynnag yw’r gwir deimladau o dan y wyneb. 

· Ac wedyn, ydi hi’n iawn i Gristion fod yn hapus ei fyd, o gofio am y camwri yn erbyn y tlodion o ddydd i ddydd?

· Ac onid sobrwydd parchus ydi profiad y rhan fwyaf o’r capelwyr Cymreig, yn hytrach na mynegi llawenydd a gorfoledd mewn addoliad?

Beth felly ddylai roi gwên ar wyneb y Cristion?
I ddechrau rhaid deall nad hapusrwydd arwynebol ffals sydd eisiau i’r Cristion geisio ei ddangos i’r byd. Does na neb call, sy’n meddu ar unrhyw deimladau o gwbl yn cerdded o gwmpas bob awr o’r dydd yn gwenu fel giât. 

Mae Cristnogion yn dioddef poen fel pawb arall. Mae pobl mae nhw’n garu yn marw ac yn dioddef poen a salwch. Mae nhw’n poeni am broblemau cyffredin bywyd - cael digon o arian i dalu biliau ac am sicrwydd swyddi. Mae nhw’n teimlo dros bobl eraill sy’n dioddef ar draws y byd. Mae nhw’n rhannu poen eu teuluoedd. Nid rhyw superheroes hapus ydy Cristnogion, ond pobl cyffredin sydd wedi derbyn yr alwad i gredu yn Iesu Grist. Ydy hyn yn gwneud gwahaniaeth? Wel, mi ddylai o! Dyma eiriau Paul,
Roeddwn i mor llawen, ac yn diolch i’r Arglwydd eich bod wedi dangos gofal amdana i unwaith eto. Dw i’n gwybod mai felly roeddech chi’n teimlo drwy’r adeg, ond doedd dim cyfle i chi ddangos hynny. Dw i ddim yn dweud hyn am fy mod i mewn angen, achos dw i wedi dysgu bod yn fodlon beth bynnag sy’n digwydd i mi. Dw i'n gwybod sut mae byw pan dw i’n brin, a sut beth ydy bod ar ben fy nigon. Dw i wedi dysgu'r gyfrinach o fod yn hapus beth bynnag ydy’r sefyllfa – pan mae gen i stumog lawn, a phan dw i'n llwgu, os oes gen i hen ddigon neu os nad oes gen i ddim. Dw i’n gallu wynebu pob sefyllfa am fod y Meseia yn rhoi'r nerth i mi wneud hynny. (Philipiaid 4: 10-13)[image: image1.png]

